
DAG 1  op 8 Januarie 2010         
1. Jesus, die passie van ons lewens.  Lees Filipense 3 in jou Bybel 

 In die fliek Faith Like Potatoes vertel Angus Bucken, ‘n boer uit Kwazulu Natal Midlands, hoedat sy lewe voor sy bekering gedryf is deur ‘n energie wat hy nie kon definieer nie. Hy was op soek na iets wat sin en betekenis aan sy lewe kon gee. Hy beskryf dit as volg: ‘It was though I had my foot flat on the accelerator and I could not get it of. It was stuck. I was going flat-out and I was burning away on the inside…’ Die dag toe hy en sy familie hulle lewens aan Jesus in ‘n klein Metodiste kerkie oorhandig het, het hy ‘n sin en betekenis ontdek wat tot vandag toe sy lewe ten volle bepaal. Saam met Paulus kon hy uitroep: Filip 310Al wat ek wens, is om Christus te ken, die krag van sy opstanding te ondervind...God het Angus Bucken kragtig gebruik in die uitbreiding van sy koninkryk. Hy het letterlik al 100de saamtrekke gehou regdeur Afrika, Engeland en Amerika. Duisende mense het tot geloof in Jesus gekom en wonderwerke het by talle geleenthede plaasgevind.  

Aan die begin van week van gebed is die kern vraag of jy saammet Paulus en Angus Bucken kan getuig: Filp 38‘ek beskou alles as waardeloos, want om Christus Jesus, my Here, te ken, oortref alles in waarde... 10Al wat ek wens, is om Christus te ken, die krag van sy opstanding te ondervind...’ Is Jesus die foukspunt, die spilpunt, die passie waarom jou lewe draai? Beplan jy met Jesus in gedagte of is daar ander dinge waaraan ons ons harte hang?  Dinge waarom ons droom en waarna ons hunker. Ander dinge wat ons lewe betekenis gee en belangriker is as Jesus. Ondersoek vandag jou lewe en wees eerlik. Wat is die diepste dryfkrag in jou lewe? 

Jesus alleen....of  word my lewe gedryf deur

· die sug na erkenning en ander se goedkeuring my lewe?

· die begeerte na besittings en dinge (materialisme)?

· die vrees vir mislukking vanweë onrealistiese eise of die vrees vir onvoldoende versorging vir my ou dag of die vrees dat my kinders mislukkings van hulle lewens en huwelike sal maak?

· die negatiewe emosies van woede, haat en bitterheid?

· die skuldgevoelens van boesemsonde waarmee ek nie kan breek nie?

Watookal die dryfkrag in jou lewe...as dit nie Jesus alleen is nie, moet jy voor God verootmoedig, belydenis doen van dit wat skeiding maak, breek met die afgode wat jou lewe beheer en aan Jesus jou lewe oorgee. Neem tyd en doen dit voordat jy op hierdie reis verder gaan. Die eerste tree begin stil raak.  Bid en vra die Heilige Gees om aan jou bekend te maak wat in jou lewe Jesus onttroon. Skryf dit neer, bely dit en breek daarmee. Aanvaar God se vrgifnis kragtens 1 Joh 1:9. En kragtens Openbaring 3:30 nooi jy dan vir Jesus binne om (weer) die beheersentrum van jou lewe oor te nem.

Weet net as Jesus die dryfkrag/passie van jou lewe is

· sal jou lewe sin en betekenis kry (Fil 3:8)

· sal jou lewe baie meer eenvoudig wees en word (Fil 3:8)

· sal jou lewe koers en rigting hê (Fil 3:12 – 14, 16)

· sal jou lewe gevul wees met oortuiging en passie (Fil 3:10)

· sal jou lewe in moeilike tye volhard in geloof (Fil 4:13)

· sal jou lewe versorg word deur Jesus self (Fil 4:19)

Gebed vir ons gemeente: Here Jesus in U Naam bid ek vir die volgende sake: 
Dat elkeen in ons gemeente sal kom tot  ‘n radikale nuwe lewensverbintenis aan U wat U eie lewe prysgegee het om God se vrede tussen ons te laat aanbreek. 
Dat ons gemeente gekenmerk sal word deur diensgerigte verhoudings met ons naaste, en
Dat daar  ’n aktiewe betrokkenheid van ons elkeen sal wees by die uitdagings en pyne van van die wêreld: Ons bid verder vir 
· Eenheid in gemeente  en die betrokkenheid van lidmate by die gemeente 

· Herlewing van afgedwaaldes en die bereiking en bekering van ongereddes, kerklos en kerklose mense 

· Verandering van lewens volgens Rom 12:1-2 
· Ons  40 Days van Liefde voor U aangesig en vra dat U die voorbereiding en implimentering daarvan sal lei en seen tot U eer en verheerliking
DAG 2  op 9 Januarie 2010  
2. Jesus, deur wie en vir wie alles geskape is  - Lees Kolosense 1:15-20 in jou Bybel 

Wat maak Jesus so besonders? Wat maak dat Hy soveel sin en betekenis aan jou lewe kom gee, soveel koers en rigting ? Wat maak dat Hy die passie van jou lewe word, is en bly?
In die Kolosense brief skryf Paulus aan ‘n klompie gelowiges in wie se lewe deur vrees en bygeloof die dryfkrag begin word het. Hulle was doodbang vir onsigbare kragte en magte om hulle. Daarom skryf hy aan hulle om hulle te help om hulle vrees vir al die duistere magte in die lug te oorkom. 

Paulus teken vir die gemeente in Kolosse 'n duidelike profiel van Christus. Hy neem hulle in God se wêreld in en wys vir hulle hoe groot Christus is. Vanaf Kol 1:15-20 skryf Paulus 'n lied oor Sy heerlikheid. Ons moet van die volgende eienskappe van Christus kennis neem: 

· Jesus is die ewebeeld van God. Hy weerspieel God se krag en Godheid. 

· Jesus is die Eerste, die belangrikste Persoon in die ganse heelal. 

· Jesus was intens betrokke by die skepping. Alles wat ons met ons oog kan sien en ook alles wat ons nie kan sien nie, is deur Hom gemaak. Dit geld ook vir elke onsigbare mag en krag. Hy troon oor hulle almal uit. Hulle pas in die holte van sy hand in. 

· Alles is vir Hom en deur Hom gemaak.

· Jesus bestaan van altyd af. Hy was al daar voordat enigiets in die heelal bestaan het. Hy staan bokant ons begrip van tyd en ruimte. 

· Hy hou alles deur sy mag in stand. Hy laat die heelal dag vir dag voortgaan. Hy staan aan die hoof van sy kerk. 

· Hy het die magtigste vyand, die dood, oorwin. 

· Jesus se bloed is die enigste versoeningsmiddel. Dit herstel die verhouding tussen God en die mensdom. Jesus is die groot brugbouer tussen hemel en aarde. 

Hoe groter Christus vir jou vertoon, hoe groter is sy rol in jou lewe. Aan die ander kant, hoe kleiner sy rol in jou lewe is, hoe groter word jou eie probleme en hoe groter word al die ander magte in jou lewe. Oordink vandag die grootheid van Jesus aan die hand van bogenoemde verse en punte. Hoe intiem is Jesus betrokke by elke deel van elke dag se lewe? Hoe groot ag jy Jesus?

Leer vandag dat met Jesus as die fokus en die passie van jou lewe die volgende waar is: 

· jy is op reis met Hom wie se grootheid die ganse heelal vul en dat Hy groter  is as elke mag en probleem in my lewe. Aan Hom is alle mag gegee.
· jou lewe is nie ‘n blote toevalligheid of ‘n ongeluk nie want jy is deur Hom en vir Hom gemaak. Paulus beskryf dit so in Efes 2 10 Nee, God het ons gemaak wat ons nou is: in Christus Jesus het Hy ons geskep om ons lewe te wy aan die goeie dade waarvoor Hy ons bestem het. Ek hoef nie te vrees of minderwaardig te voel nie. Ek hoef nie te wonder of ek iets beteken nie en of ek enigesins waarde het nie. Die antwoord is ‘n duisendmaal ja! Hou op om jouself af te maak as ‘n mislukking of as iemand wat nie veel beteken of kan beteken nie. Hou op om te twyfel en aanvaar jou nuwe lewe in Christus wie die Koning van die heelal is. Weet dat God jou met ‘n doel gemaak het en daardie doel is om voluit vir en met Jesus te lewe!

· jou lewe draai ook nie meer om jouself of jou belange nie maar om wat vir Jesus belangrik is, Sy wil vir jou lewe, Sy pad wat Hy met jou loop. Onthou jy is deur en vir Hom geskep vir die dinge waarvoor Hy jou bestem het. Jou begeerte is om meer en meer soos Jesus te word in karkater en in krag
Gebed vir ons gemeente:  Neem tyd om oor elkeen van die volgende sake biddend te besin:

Om meer en meer soos U, Here Jesus, te word. Ons bid

– Dat Christus in ons harte deur geloof sal woon (Ef.3:17). 

-  Dat U meer sal word en ons minder (Joh 3:30)

– Dat Christus in ons gestalte sal verkry (Gal.4:19).

– Dat ons almal wat met onbedekte gesigte die heerlikheid van die Here aanskou, van

   heerlikheid tot heerlikheid, deur die Heilige Gees, verander sal word. (2 Kor.3:18).

– Dat ons die rykdom van die heerlikheid van God se geheimenis, Christus in ons, die

   hoop op heerlikheid, sal ken (Kol.1:27).

– Dat U ons ‘n nuwe hart en ‘n nuwe gees sal gee, en die hart van klip sal verwyder (Eseg.11:19).

Here Jesus ons bid vir die duidelike bekendmaking van U  wil en leiding vir ons gemeente vir 2010 en dat ons dit sal verstaan en gehoorsaam. Heers U in ons gemeente in 2010
Ons bring ook ons 40 Dae van Liefde voor U. Here rig U ons en lei U ons in hierdie 40 Dae asseblief.
DAG 3  op 10 Januarie 2010        
3. Jesus Immanuel met ons vir Ewig Lees Joh 14: 1-17
My lewe saam met Jesus gaan nooit ophou nie. God het my gemaak om ewig te lewe. Ons wat ouer word, besef iewers op ‘n dag dat ons lewe op aarde aan die verbygaan is. Jy besef dat daar ‘n tyd gaan aanbreek, miskien in jou sewentigs of jou tagtigs of as jy baie sterk is in jou negentigs dat jou aardse reis gaan eindig. Ek gaan ophou asem haal en my hart gaan ophou klop. My gees gaan my liggaam verlaat en gaan my plek in die hemel inneem wat Jesus vir ons voorberei het Johannes 14: 2 In die huis van my Vader is daar baie woonplek. As dit nie so was nie, sou Ek nie vir julle gesê het Ek gaan om vir julle plek gereed te maak nie. 3En as Ek gegaan het en vir julle plek gereed gemaak het, kom Ek terug en sal julle na My toe neem, sodat julle ook kan wees waar Ek is. Jesus stel dit ook anders in Joh 5 24“Dit verseker Ek julle: Wie luister na wat Ek sê, en in Hom glo wat My gestuur het, het die ewige lewe. Hy word nie veroordeel nie, maar het reeds uit die dood na die lewe oorgegaan.

      Terwyl jy hier lees is, is hierdie saak van doodgaan seker nie iets waaraan jy vanoggend wil dink nie. Ek kan dit verstaan. Tog is dit nie iets waarvoor ons nie moet wegskram of dit vermy of selfs doodleef nie. Die feit is dat jou lewe hier op aarde gaan eindig. Op ‘n plaas het daar ‘n ouma gewoon wat altyd die lekkerste pannekoeke gebak het en dit op ‘n groot spesiale pannekoekbord opgestapel het. Al die kinders het om die tafel in die kombuis vergader en almal het begin eet en kuier totdat die laaste pannekoek van die bord af gelig is. Dan het daar ‘n doodse stilte gekom en almal het na die pannekoekbord gestaar. In groot swart letters het daar geskrywe gestaan: Niks is sekerder as die dood nie. Hierdie Ouma wou nie snaaks wees nie. Dit was ook nie ‘n swart humor wat sy wou vertoon nie. Ouma wou altyd die kinders daaraan herinner dat hulle hulle lewens moet lewe in die lig van die Ewigheid saammet Jesus. En vir haar het dit beteken om te fokus op die dinge wat ewigheidswaarde het. Dinge saam met Jesus wat die lewe werklik sinvol maak.

Daarom wil ek met jou praat oor jou lewe in die lig van die ewigheid. Wanneer Jesus die passie van jou lewe is en jou enigste begeerte is om meer en meer soos Jesus te wees, lewe jy jou lewe in die lig van die ewigheid anders. Jy sien, Jesus verander jou waardes. Jy gebruik jou tyd en geld verstandiger. Jy stel verhoudings en karakter meer op prys as roem of geld of bevordering of prestasies of selfs pret. Jou prioriteite is anders. Dit maak net nie meer soveel saak om hoogte te wees van die nuutste neigings, modes en gewilde waardes nie. 

Ek nooi jou om vanoggend saam met my na te dink oor die dinge wat ewigheidswaarde het en waarop Jesus ons aandag wil fokus. Jy leef in verskillende verhoudings wat jou tyd en energie opeis. Vra vir Jesus om deur sy Gees jou te lei oor 

1. Watter van die volgende verhoudings Hy wil hê dat jy meer aandag en tyd moet bestee: My verhouding met Jesus self, my huwelik, my gesin, my familie en my kerk bv selgroepe of gebedsgroepe of barmhartgheid aan ander. Vra ook vir Jesus wat presies jy binne hierdie verhoudings moet gaan doen. Skryf alles neer in jou joernaal.

2. Besin ook oor die karakter eienskappe waarop Jesus wil hê jy moet fokus vlgs Gal 

5:22. Waaraan moet jy meer aandag gee? 

3. Vra vir Jesus om jou te help om te prioritiseer en begin dit doen wat heelbo aan jou lysie staan. Vra ook waaraan jy minder tyd moet bestee.

Gebed vir ons gemeente: Here Jesus Christus, hoor ons gebed, volgens U Woord, (vir herlewing in die UAE) vir die krag van die Heilige Gees...Ons bid

– Dat ons die Heilige Gees sal ken (Joh.14:17). – Dat die Heilige Gees die Kerk sal bekragtig

om getroue, effektiewe getuies te wees (Hand.1:8). – Dat die Heilige Gees ons in die volle waarheid sal lei (Joh.16:13). – Dat die Heilige Gees se gawes in die Kerk herstel sal word en gebruik sal word vir koninkrykswerk (Heb.2:4). – Dat die Heilige Gees die prediking van die Woord sal bevestig met tekens en wonders (Rom.15:19; Heb.2:4). – Vir vergifnis omdat die Kerk menigmaal die Heilige Gees bedroef en teenstaan (Ef.4:30; 1Tes.5:19). – Vir die uitstorting van ‘n gees van gebed en smeking op die Kerk (Sag.12:10). – Dat die Heilige Gees herlewing en tye van verkwikking sal bring vir die mense in die UAE (Hand.3:20). – Dat die lewende water van die Heilige Gees die dors van baie mense in hierdiel and sal les (Joh.7:37-39). – Ons verklaar dat herlewing, reformasie en herstel nie deur geweld kom nie, maar deur die Gees van God (Sag.4:6).

Here Jesus ons pleit dat U ons jeug se toerusting en opbou in hulle geloof vir 2009 onder U kragtige hand sal lei sodat ons die jeug hier in 2010 op alle vlakke sal bereik. Ons vra Psa 144:12 sal waar word in one gemeente: Mag ons seuns wees soos plante wat hoog groei in hulle jeug, ons dogters soos hoekpilare, uitgebeitel soos vir ’n paleis.
Ons bring ook ons 40 Dae van Liefde voor U. Here rig U ons en lei U ons in hierdie 40 Dae asseblief.
DAG 4  op 11 Januarie 2010        
4. Jesus... want God is liefde Lees onderstaande tekste in jou Bybel
God is liefde. Dit is wat ons oor God lees in twee dele in die Nuwe Testament: Johannes 3:16 en 1 Johannes 4:7-10, 16. 

God het die wêreld so lief gehad '" (Joh 3:16). 'n Mens kan hierdie teks verkeerd verstaan. Dit beteken nie God het nie nou meer die wêreld lief nie - God het die wêreld so lief gehad nie. Hierdie teks beteken: Weens God se groot liefde het Hy in die verlede op 'n bepaalde tyd sy Seun gegee. Maar sy liefde duur voort. Dis 'n tydlose verledetydsvorm. Hy het nog altyd die wêreld so lief. En dan 1 Johannes 4:7-10 (onthou, Johannes is die groot apostel van die liefde): "Geliefdes, ons moet mekaar liefhê, want liefde kom van God, en elkeen wat liefhet, is 'n kind van God en ken God. Wie nie liefhet nie, het geen kennis van God nie, want God is liefde. Hierin is God se liefde vir ons geopenbaar: sy enigste Seun het Hy na die wereld toe gestuur sodat ons deur Hom die lewe kan he. (Dis maar weer Joh 3:16.) Werklike liefde is dit: nie die liefde wat ons vir God het nie (want dis nog maar 'n baie  onvolmaakte liefde), maar die liefde wat Hy aan ons bewys het deur sy Seun te stuur as versoening vir ons sondes". Die middel van vers 16 vervolg: "God is liefde; wie in die liefde bly, bly in God en God bly in hom". 

So lief het God die wêreld. God is liefde. As ons vir 'n oomblik onthou dat dit juis Jesus is wat God aan ons openbaar, dan is dit mos duidelik dat God liefde is, want dit is by uitstek wat ons van Jesus leer. Die een groot ding van Jesus is dat Hy omgee vir mense. Hy gee vreeslik baie om vir hulle. Hy gee om vir belangrikes en onbelangrikes, vir goeies en slegtes, vir gesondes en siekes. Hy gee om vir gelukkiges en ongelukkiges, vir rykes en armes. Jesus het mense lief. So is God. As jy wil weet hoe God oor jy voel dan moet jy maar gaan lees hoe Jesus met mense omgegaan het. Jesus het mense lief. Hy het sondaars lief. Hy het 'n vrou lief wat regtig 'n verleentheid vir die omgewing was. Die kerkraad het later besluit hulle gaan haar met klippe doodgooi, maar Jesus se voor almal: Die een van julle wat nog nooit 'n sonde gedoen het nie, gooi die eerste klip. Nie asof sonde nie belangrik is nie, want as Hy dan met haar praat, se Hy vir haar: Ek vergewe jou, hou op met jou sonde. 

Sonde is verkeerd, sonde is'n vreeslike ding. Ons moet ophou met ons sonde. Maar Jesus vergewe en Hy gee 'n nuwe kans. Hy vergewe en Hy se jy kan oor begin. Hy het sondaars lief. 

Hy het ook armes lief. En jy weet, in die tyd van die Nuwe Testament was armes nie maar net soos in ons tyd mense wat nie genoeg het nie. Die godsdienstige mense het gedink armes is onder 'n vloek van God want God seen sy kinders. Die wat arm is, moes dus sonde gedoen het en daarom straf God hulle. Hulle is dus uitgestoot uit die godsdienstige gemeenskap. Die Fariseërs het neerge​sien op hulle.  Maar Jesus gaan anders met armes om. Hy se hulle is geseënd en gelukkig. God gaan vir hulle 'n besondere plek in sy koninkryk gee. Hy het die armes lief, en die wat in nood is: die siekes, die besetenes. Hoe het Hy nie hierdie mense na Hom toe getrek nie. Hoe het Hy nie uit sy pad gegaan nie. As iemand roep en die skares se: "Ag bly stil, man, jy's lastig," dan draai Hy om en sê: "Wie roep na My?" En dan maak Hy Hom gesond. 

     Jesus se lewe is'n lewe van liefde. Jesus is die een mens wat totaal vir die mense om Hom geleef het en nie vir Homself nie - Goddank daarvoor! - wat in 'n sin Homself vergeet het terwyl Hy mense om Hom gehelp en gedien het. Só is God.God is liefde. 

Gebed vir ons gemeente: Om God se liefde te beleef: Here Jesus ons bid, 
– Rig ons harte tot die liefde van God en die lydsaamheid van Christus (2 Tes.3:5).

– Om (al kragtiger) gewortel en gegrond te wees in liefde, en in staat te kan wees om saam met al die gelowiges te begryp wat die lengte, breedte, hoogte en diepte van die liefde van Christus, wat alle kennis oortref, is. (Ef.3:17-19).

Dat U ons gesinne en huwelike sterker as ooit in U sal anker en ons so sal leef. Daarom roep ons tot U: Deurgrond ons, o God, deurgrond ons harte, ondersoek ons, sien tog ons onrus raak. Kyk of ons nie op die verkeerde pad is nie en lei ons op die beproefde pad! (Psalm 139:23-24)
Dat ons nie moeg word om ook in 2010 volhardend te bly bid vir herlewing in die UAE nie.                   1 Timoteus 2:1 Ek dring daarop aan dat daar in die eerste plek met smeking, voorbidding en danksegging gebid moet word vir alle mense,... 3 So is dit goed en aanneemlik vir God, ons Verlosser, 4 wat wil hê dat alle mense gered word en tot kennis van die waarheid kom. 
Ons bring ons 40 Dae van Liefde voor U. Here rig U ons en lei U ons in hierdie 40 Dae asseblief
DAG 5  op 12 Januarie 2010        
5. Jesus omdat God kán ..maar God ίs  - Lees Hos 11. 

Hos 11 8Maar hoe kan Ek jou prysgee, Efraim? Hoe kan Ek jou laat vaar, Israel? Hoe kan Ek jou vernietig soos Adma, met jou maak soos met Sebojim? Ek kan dit nie oor my hart kry nie. My liefde brand te sterk. 9Ek sal my gloeiende toorn bedwing, Ek sal nie so ver gaan en Efraim uitwis nie, want Ek is God, nie ’n mens nie. Ek is die Heilige wat by jou is, Ek sal nie met woede ingryp nie.
God is liefde. 'n Mens kan natuurlik van God baie ander dinge ook sê. En in die Bybel lees ons ook baie ander dinge oor Hom.'n Mens lees in die Bybel ook van die toorn van God, en van die oordeel van God en dat God sonde straf. Maar dit is nie sake wat op dieselfde vlak as sy liefde Iê nie. Dat God liefde is, en dat God toornig is oor ons sonde, Iê nie op dieselfde vlak nie. Dat God genadig is en dat God oordeel is nie die twee bene van God wat altwee ewe sterk is nie. Ons sien dit in ons teksgedeelte vir vandag.

God se liefde behoort tot sy wese. Sy toorn, sy oordeel, sy straf behoort nie tot sy wese nie. Dis historiese dinge. Dis dinge wat langs die pad gebeur. Dis eintlik óns skuld. 

'n Mens kan dit so verduidelik: daar staan nerens in die Bybel "God is toorn" nie. Daar staan wel "God is liefde". Sy liefde en sy toorn Iê dus nie op dieselfde vlak nie. God se liefde kom uit sy wese uit. Dis hoe spontaan Hy is. Maar God se toorn word opgewek deur ons sonde, deur ons volhardende ongehoorsaamheid. Met ander woorde, as daar nooit sonde was nie, sou God nooit toornig geword het nie. God sou nooit spontaan uit Homself toornig gewees het nie. God se toorn, God se oordeel, kom in die geskiedenis na vore as sy reaksie, nie sy aksie nie, nie sy oorspronklike daad nie. Dit is nie deel van sy wese nie - dit kom nie uit sy hart nie. Uit sy hart kom liefde. Sy toorn - ons wek dit op. Sy oordeel- as ons aanhou om ons teen Hom te verhard, as ons aanhou om teen Hom te sondig, dan oordeel God ons uiteindelik. Dis 'n reaksie in die geskiedenis op ons sonde. Maar hoe Hy oorspronklik is, hoe Hy spontaan is, hoe Hy van ewigheid af is, is liefde, barmhartigheid, vergifnis. Dit is God. 

In ons teksgedelte sien ons dat in God - ek wil dit met respek sê - 'n sekere eensydigheid is. Ek kan dit nie oor my hart kry nie. My liefde brand te sterk....God neig so al na die kant van die liefde en van die vergifnis toe. God is nie vreeslik goed met oordeel nie. Jy moet mooi luister as Jesus oordeel. Hy het skerp oordeelspreke, maar dis nie lank nie, dan word dit al weer 'n oproep tot bekering, sodat Hy genadig kan wees. Hy is eintlik net goed met liefde. Daarin gaan Hy tot die uiterste. Hy het aan die kruis gehang uit liefde, om te gee, om te vergewe, om te offer. Dit is wat God God maak. Dis wat dit die moeite werd maak om Hom te ken en Hom te dien. Daarom het ons Hom lief: omdat Hy ons eerste liefgehad het. So staan dit 'n bietjie verder aan in 1 Johannes 4. 

God se toorn en sy liefde Iê dus nie op dieselfde vlak nie. Dis nie vir Hom om 't ewe of Hy oordeel en of Hy vryspreek nie. God kan oordeel. Hy kan straf. Maar God is liefde. God gee om. God vergewe. Dis sy wese. 
Gebed: Onveranderlike Here Jesus, ons bid dat U alle gelowiges sal aanraak met ‘n nuwe begeerte om te bid. In U Naam pleit ek vir ons gemeente 

· dat die lofprysing by alle geleenthede (veral ook Vrydag eredienste) uit die hart sal kom en dat ons in lofprysing U met ons hele wese sal loof en prys. 

· dat die boodskappe wat uitgaan vanaf die prediking, sal lewe en gestalte kry in lidmate se lewens. 

· dat die gemeente se fokus altyd op God en Sy Koninkryk sal wees en dat die Visie van ons gemeente waar sal word, naamlik: “Meer en meer soos Jesus in karakter en krag. Die karakter en die krag van die liefde.” 
· Dat elke omgeegroep-, gebedsgroep en ander groepbyeenkoms kragtig sal bid vir herlewing 

· Dat die leierskap in die gemeente kontsant by U voete sal bly en by U hoor wat volgende moet gebeur 

· Die die verskillende bedieninge van die gemeente ander sal bereik wat afgedwaal het 

· Vir sterk geestelike invloed in die gemeenskap en omgewing en getuienisse tot eer van God 

· Vir die uitbreiding van die Koninkryk van God 

Ons bid volhardend vir ons 40 Dae van Liefde. Here rig U ons en lei U ons in hierdie tyd. Ons bid spesifiek vir U seën op die afskop eerskomende Vrydag. 

DAG 6  op 13 Januarie 2010        
6. Jesus – God se liefde aan die werk  Lees 1 Joh 4:7-21
As Johannes praat van God se liefde, dan sê hy nie God het ons so liefgehad omdat ons so vreeslik baie werd was nie, en dat God ons ter wille van ons waarde wil besit en ons daarom liefhet nie. As Johannes oor God se liefde praat, dan sê hy God het ons so liefgehad dat Hy vir ons soveel gegee het. Dit word nogal in 1 Johannes 4:9 beklemtoon: Sy enigste Seun het Hy na die wereld toe gestuur. 
 

Liefde wat gee. As God se liefde 'n begeer-liefde was, dan was dit Hom onwaardig. Maar God se liefde is 'n gee-liefde, dis 'n offer-liefde. So lief het God die wereld dat Hy sy enigste Seun gegee het. En dit maak God so wonderlik. God is die een wese wat soveel het dat Hy regtig kan gee. Hy soek nie meer nie. Hy begeer nie iets wat ons het nie. Alles wat ons het, het ons in elk geval by Hom gekry. God gee. Onthou, Jesus het aan die kruis met oop hande  gehang. Dis hande wat gee. En dit is die eerste kenmerk van God se liefde. Dit is liefde, dat Hy sy Seun gegee het, gestuur het as 'n versoening vir ons sondes. U kan u lewe lank dink wat hierdie liefde God gekos het. En wat hierdie liefde Jesus gekos het aan vernedering, om 'n mens te word, om verwerp te word, om bespot te word, om van God verlate aan die kruis te hang en te sien dat sy laaste vriende hulle rug op Hom draai. In totale eensaamheid. 
God se liefde het Hom sovee! gekos - sy Seun. En Jesus se liefde het Hom soveel gekos - selfs die gemeenskap met sy Vader. Liefde - die liefde van God wat ons moet reflek​teer, is 'n liefde wat opoffer, liefde teen 'n prys. Dit moet 'n kenmerk van die liefde in al ons verhoudings wees: die bereidheid dat ander mense inbreuk kan maak op my program, dat ek ongerief ter wille van hulle kan verduur. Sovee! van wat ons vir ander gee, kos ons eintlik niks. En dan word ons liefde goedkoop - en die woord liefde onwaardig. Is jy bereid om teen 'n koste - geld, tyd, energie, emosie - betrokke te raak by ander se lewens? Dit het God vir jou gedoen. 
Liefde wat konsidereer. Maar God se liefde vir ons het 'n tweede kenmerk. Hy neem ons in ag. Dit beteken Hy neem ons ernstig op. Hy gee ons dit waaraan ons behoefte het. Ons nood bepaal die inhoud van sy liefde. Omdat ons nood ons sonde is, doen Hy wat nodig is om ons sonde te versoen. Omdat ons nood ons verlorenheid is, doen Hy wat nodig is om ons te red. Daarom kan ons net God se liefde weerspieel met 'n liefde wat ander in ag neem. En dit geld nog eens van die liefde in al ons verhoudings, want in liefde kan ek my vrou in ag neem, in liefde kan ek my kollega in ag neem, in liefde kan ek my kinders in ag neem, en in liefde kan ek my vyand in ag neem. Dit is wonderlik dat Paulus juis hierdie trek van die liefde op die huwelik toepas, as hy in Efesiers 5 sê ons moet mekaar liefhê soos Christus ons liefgehad het en sy lewe vir ons afgele het. Dit is die beeld van God wat ek in my huwelik gestalte moet gee, ‘n liefde wat my maat volkome in ag neem, 'n liefde wat die ander een ernstig opneem en doen wat pas by sy of haar behoeftes. 

Hoe lekker kan ons dit vir mekaar maak in ons huise? Weet jy  hoe kan jy jou vrou laat blom in die huwelik? Weet jy, daar is niks wat 'n vrou so kan laat oopgaan sooos liefde nie, soos waardering nie, soos jou program 'n bietjie verander nie. Dit sê soms meer as 'n bos blomme. Het ons vir mekaar ruimte? 

Onthou wie is ons Heer; onthou wie se beeld jy is. Jy is Jesus se beeld, God se beeld, die God wat ons in sy liefde regtig in ag geneem het. Neem jy jou maat in ag? Ons moet mekaar liefhê soos Christus ons liefgehad het en in ons nood voorsien het. 

Here Jesus Christus, hoor ons gebed, volgens U Woord, vir huwelike en gesinne...

– Dat huwelike ‘n spieëlbeeld van Christus se verhouding met die Kerk sal wees (Ef.5:22-33) – Dat mans hulle vroue sal liefhê soos wat Christus die Kerk liefgehad het en Homself vir haar gegee het (Ef.5:25). – Dat mans hulle verantwoordelikheid in gebed sal opneem (1Pet.3:7). – Dat vroue hulle mans sal respekteer en hulself sal onderwerp aan hul mans (Kol.3:18; 1Pet.3:1). – Dat huwelike nie deur onsedelikheid besoedel word nie (Heb.13:4). – Dat huwelike 'n goddelike nageslag sal voortbring (Mal.2:15). – Vir die herstel van gesinne en dat die harte van ouers en kinders na mekaar sal terugdraai (Mal.4:6). – Dat gesinne saam die Here sal aanbid (Deut.14:26; Hand.16:31). – Dat gesinne hulself sal reinig van afgodsdiens en die Woord van God in hulle huise sal vestig (2Kon.23:24). – Dat vaders hul verantwoordelikheid as hoof en priester van die gesin sal opneem (1Tim.3:4-5). – Dat die gesinne van hierdie land gelowige huishoudings sal wees (Gal.6:10).

DAG 7  op 17 Januarie 2010        
7. Jesus – God se liefde aan die werk – vervolg Lees weer 1 Joh 4:7-21
Liefde wat waarde gee. Liefde gee, en konsidereer en in die derde plek, liefde gee waarde. Die oomblik wat ek iets vir iemand gee, ken ek waarde aan daardie persoon, toe. Dit is by uitstek 'n kenmerk van God se liefde. Hy het ons nie lief oor die waarde wat ons het nie. Ons was sondaars, ons het sy eer vertrap. Maar God het ons lief omdat Hy daardeur waarde aan ons wil gee en hoeveel waarde gee sy liefde ons nie! Weet jy hoeveel warde het ons gekry – die waarde van sy enigste Seun. Daar is niks in die wêreld wat so baie waarde het as mense nie -  sondaarmense. Jy is die waardevolste wese op aarde. God het niks minder as Jesus vir jou gegee nie. Dit gee jou 'n oneindige waarde. God wou jou baie graag hê. God het jou losgekoop met ‘n duur prys. Hy gee verskriklik baie vir jou om. 

Liefde gee waarde. As ek iemand liefhet, dan kry daardie persoon waarde. As ek my maat liefhet, dan voel my maat hy/sy het waarde, hy/sy tel. En ek wil jou verseker, huweliksmaats reageer daarop. Liefde wek liefde in 'n verhouding. Liefde gee waarde. 

Liefde verbind. En in die vierde plek, liefde verbind. Dis 'n wonderlike geskiedenis tussen God en Israel in die Ou Testament, en tussen jesus en sy dissipels in die  Nuwe Testament. Dis ‘n liefdesgeskiedenis, 'n geskiedenis van verbondenheid. Dis interessant hoedat God graag liefdesbeelde gebruik vir sy verhouding met ons. Hy sê Hy is die man en Israel is die vrou. En as Israel sonde doen, dan sê die Here Israel is ontrou, sy hoereer. In die Nuwe Testament is Jesus die bruidegom, en ons is sy bruid. Die Bybelse geskiedenis is die geskiedenis van onderlinge verbondenheid - van God wat dwarsdeur die Ou Testament altyd weer na Israel toe kom, by Israel bly, by Israel pleit, Israel aan Hom verbind, Israel nader roep na Hom toe, en van Jesus wat naby sy dissipels is, hulle telkens nader roep, naby sondaars kom, saam met hulle eet. As God ons wil red, word God in Jesus 'n mens – een van ons. En Jesus loop tussen die mense rond, Hy praat met hulle, Hy sit by hulle. Later ontwikkel Paulus die beeld van Christus wat die hoof is, en ons die liggaam. Wat is inniger aan mekaar verbonde as my kop en my liggaam? So is Jesus en ons aan mekaar verbind. En omdat ons ledemate van sy liggaam is, is ons ook aan mekaar verbonde. Want wat is inniger aan mekaar ver​bonde as my ledemate - my vingers, my hande, my arms, my ore? 
Dit is wat liefde doen. Liefde verbind God se kinders aan Hom en aan mekaar. En ons moet God daarvoor dank. Ons weet dat God ons liefhet as ons sien hoe naby Hy aan ons gekom het, as ons sien wat Hy vir ons geoffer het, watter waarde Hy aan ons gee en hoe Hy Homself verbind het aan ons. Daarom moet die kinders van God ook aan mekaar verbonde wees, vir mekaar omgee, in die huwelik, in die kerk, ook in die UAE. 
Gebed vir die Gemeente: Here U is die grote en almagtige God en ons eer as ons Here en ons Koning. In die Naam van Jesus kom bring ons ons gemeente voor U.

Ons bid 

· dat U die 40 Dae van Liefde so sal gebruik dat ons in ons liefde tot U, mekaar en ander sal groei. 
· dat ons geloof deur liefde tot dade sal oorgaan en ons harte en hande sal oop gaan en oopbly vir die nood van ander te help verlig.

Ons bid

· dat in ons omgeegroepe, kindergroepe op Vrydae en Sondae en in ons erdiens samekomste ons U liefde op ‘n tasbare en sigbare wyse sal ervaar. 

· dat U as die Here van ons lewe in ons gemeente ge-ëer en geloof sal word en mense die kragtige werking van U Gees sal sien en ervaar

Ons bid

· dat U ons huwelike en gesinne in gebed en die Woord sal anker

· dat ons in 2010 in ons gebedsarbeid sal verdubbel en dat ons al hoe meer mense by ons gebedsbediening betrokke sal kry.

Ons bid 

dat in 2010 ons sal volhard in gebed vir herlewing en die terugdraai van die UAE na U toe

dat in 2010 U Naam geheilg sal word, U Koningkryk sal kom, in ons harte, gemeente en UAE gemeenskap en dat U wil sal geskied...amen. 
